
Miamiko Merkataritza Ganberako ordezkariak Nafarroara etorriko dira, apirilean

Asteazkena, 2008ko otsailaren 6a. Garrantziari dagokionez Estatu Batuetan laugarrena den Miamiko Merkataritza Ganberako ordezkari talde bat Nafarroara etorriko da, ziur aski, apirilean.


Atzo Merkataritza Ganberaren Coral Gableseko egoitzan egin zuten bileran egin zioten gonbidapen ofiziala aipaturiko merkataritza misioari. Bertan, Mark A. Trowbridge Coral Gableseko Merkataritza Ganberako presidenteak eta Carolina Rendeiro aipaturiko erakundeko “chairwoman” delakoak harrera egin zieten Miguel Sanz presidenteari eta Javier Taberna Nafarroako Merkataritza Ganberako presidenteari. Topaketan honako hauek ere parte hartu zuten: Yolanda Barcina Iruñeko alkateak, Jose María Roig Berrikuntza, Enpresa eta Enplegu Departamentuko kontseilariak, eta Belén Cristino Espainiak Miamin duen Merkataritza kontseilariak. 


Coral Gables Miami-Dade Konderriko hiria da. Granadarekin senidetuta dago, eta kaleak izendatzeko espainiar izenak erabiltzen dituzte. Berrogeita bost mila biztanle ditu, baina egunean zehar biderkatu egiten dira, hiria inguruneko merkataritza gune garrantzitsuenetako bat delako, eta 175 enpresa multinazionalek eta nazioarteko erakundeek (Espainiako Kontsulatuak, besteak beste) egoitza bertan dutelako. “El mundo no es suficiente” (Mundua ez da nahikoa) lelopean, Coral Gableseko Merkataritza Ganbera hedapen aldian dago, nazioartekotzearen aldeko apustua oinarri hartuta. 


Atzoko bileran, Miguel Sanzek Nafarroari buruzko aurkezpena egin zuen, eta ondoren, Javier Tabernak, bi Merkataritza Ganberen arteko lankidetza hitzarmena formalizatzeko proposamena egin zuen, bi komunitateetako enpresaburuek bi eskualdeetan inbertsioak modu eraginkorrean egin ahal izateko formula egoki gisa. Gaur egun, Nafarroako bi enpresa (bat, eguzki plakak egiten dituena, eta bestea, aurrez prestatutako elikagaiak egiten dituena) ari dira inbertsioak egiten Miamin; hots, kokaleku geografiko bikaina duelako eta anglosaxoi eta latindar kulturen arteko lotura izaera dela-eta “Puerta de las Américas” (Ameriketako Atea) esaten dioten Konderrian. Miami, gaur egun, Estatu Batuen eta Brasilen arteko zubia da, gorantz egiten ari den etanolaren merkatuari dagokionez. 
Bilerako parte-hartzaileek adierazi zutenez, gaur egun dolarrak balio txikia du euroaren aldean, eta hori oztopo handia da Nafarroako produktuak Ipar Ameriketara esportatzeko. Horren froga dugu, esate baterako, Nafarroak AEBetan egiten dituen salmentek iaz %20 behera egin izana. Nolanahi ere, egoera egokia da etorkizuneko hedapenak ahalbidetzeko inbertsioak egiteko. 


Bestalde, Coral Gableseko Merkataritza Ganberako arduradunek adierazi zutenez, araudi berriaren ondorioz Miami inguruko eraikin berriek baldintza bioklimatiko zorrotzak bete behar dituzte, eta hori oso interesgarria izan daiteke Nafarroarentzat, energia berriztagarrien arloan buru dela kontuan hartuz gero. Gainera, bioteknologiaren arloan ere lankidetzan jarduteko aukera proposatu zuten atzo; izan ere, Miami arlo horren aldeko apustu sendoa egiten ari da, eta horretarako, campus espezializatu bat eraikitzen ari dira. 
(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko bi argazki daude. 

